
O wudulewho 
abalị ishii tẹmenu 
a bahụ l'ori-oge 
O-je-ghata ono, 
Jisọsu tụgbua jeshia 
Bétani. Bétani bụ mkpụkpu 
Lázarọsu bu bụ iya bụ nwoke ono, Jisọsu 
mejeru o shi l'ọnwu teta nọdu ndzụ. 



Ọo ya bụ, Méri 
gbalihu je ewota 
akpamụ, ọ dụ mbụ 
mmanụ ọbu, l'eshi 
mkpọ, vu aswa. Mmanụ
ono bụ nadụ, guru egu 
b'e gude mee ya. O je 
ewota iya bya etee 
Jisọsu gude ẹgbushi iya 
huchashia ọkpa Jisọsu ono. 
Mkpọ mmanụ ono tụko 
ụlo ono vọo kfurukfuru.



Júdasu Isukáriyọtu, bụ onye lanụ l'ụmadzu iri l'ẹbo ono 
bya atụgburu jekfushia ndu ishi ndu l'agbajẹ ẹja nụ 
Chileke tẹ ya je agbarụ Jisọsu ye 
whẹ l'ẹka.Whẹ nụle iya whọ ẹhu 
tsọlahaa whẹ ụtso, whẹ 
kweta iya ụkwa lẹ whẹ 
l'a-nụ iya okpoga. Ọ 
chọkashide 
ụzo, l'oo-shi 
gbarụ iya ye. 



Tọ dụ iya bụ lẹ ndu l'etso ụzo iya 
je emee ya lẹge Jisọsu zhiru whẹ 
iya, whẹ nọdu l'ẹka ono melahaa
nri oge O-je-ghata ono. Whẹ gude 
nri ono l'ẹka eri, Jisọsu bya ewota 
buredi, kele Chileke ekele, ọ nyawaa 
ya nụ ndu l'etso ụzo iya sụ whẹ: 
“Unu narụ ria. Ọ waa bụ 
ogwẹhu mu.”



Ọ bya apata omogo, mmẹe dụ, bya 
ekelekwawho Chileke ekele, ọ pẹe 
whẹ iya sụ whẹ: “Unu ngụ-dzuru iya 
g'unu ha, ọ waa bụ mmee mu; mmee 
a gbashịru l'iswi ẹhu igwe-ọha nggẹ 
Chileke gụaru whẹ nvụ l'iwhe-dụ-ẹji 
whẹ metagbaberu. Chileke gude 
mmee mu ono eme tẹ ọgbandzu, 
shi mu l'ẹka vuru ire.”



A nọnyaa, Jisọsu gbaku Pyita oku sụ iya: “Sáyịmonu, 
Sáyịmonu, lekwa lẹ Sétanu sụakwaru t'a haa ya t'iya 
datakọta unu g'unu ha, t'a whụchaa unu gẹ l'aawhụje 
ẹswa lẹ witi. Ọle mu kfuwaru nụ Chileke t'i be ebuha 
ekwekwe, i kweru. Ọo ya bụ nteke i dawhuleruwho azụ 
lwakfuta mu, gụ emee 
t'ụnwunna ghu kfụru 
kfụshia ike.”



Pyita sụ iya: “Onye-Nwe-Ọha mẹ mu dozhiakwaru 
onwomu nke etso ghu eje mkpọro mẹe etso ghu ala 
maa.” Jisọsu sụ iya: “Tẹ mu kfuru ghu iwhe Pyita; 
okọku-chi-asahụ -bya l'aryadeshia ọrya b'i kfuwaru 
ugbo ẹto l'ị tị madụ onye mu bụ.” 



Tọ dụ iya bụ lẹ Jisọsu 
mẹe ndu l'etso ụzo iya
abya alịru rwua ẹka ọbu, 
l'eekuje Getusémeni. 
Whẹ rwua ẹka ono, ọ sụ 
ndu l'etso ụzo iya: “Unu 
nọdukwa anọdu l'ẹka tẹ 
mbẹdua kpụliberu ẹka whọ 
je ekfuru nụ Chileke.”



Ọ sụ: “Nna, Nna, ọo 
ghu bụ onye l'adụje ike 
mekota iwhe lile, nafụ 
mụbe Jisọsu omogo 
iwhe-ọtsulanu-a! Ọle 
ọbu t'ọ bọ bụkwa iwhe 
ọwhu dụ mu l'uche l'e-me, 
t'ọ bụkwaru iwhe ọwhu 
dụ gụbedua l'uche.”



Ọo ya bụ lẹ Júdasu abyatashia ẹka ono. Ndu ishi ndu 
l'agbajẹ ẹja nụ Chileke mẹe ndu Fárisii, yeru iya ndu 
ojọgu ndu Romu, yekwaru iya whọ ndu nche eze-ụlo 
Chileke b'o dutaru whẹ jeshia ẹka ono. Nteke 
whẹ l'abya bẹ whẹ chịgbaa oryọku mẹe ọku 
ogọwa mẹe ngwọgu. Onye lanụ gbu 
nwohuta onye ishi ndu l'agbajẹ 
ẹja nụ Chileke mma. Ọ bụru 
l'ụzo-nchị b'o gburu iya mma 
ono. Ọ tụkole iya whọ nchị 
ẹka-ụtara pafụ. Ọle Jisọsu 
sụru: “Be emehekwa ọdo!” 
Ọ bya ebyia nwohuta ono 
ẹka lẹ nchị ono, nchị ono 
dụ iya g'o shihawaa dụ iya. 



Whẹ kpachịa Jisọsu kpụta jeshia ibe eze onye ishi ndu 
l'agbajẹ ẹja nụ Chileke. Pyita nọduro otẹnya 
etso whẹ azụ azụ. 
Whẹ mekwatalewho 
ọku l'echi ogboduwhu 
onobya anọ-whe iya 
mgburumgburu, Pyita 
je anọkube whẹ.



Onye lanụ lẹ ndu 
l'ejeru eze onye ishi 
ndu l'agbajẹ ẹja nụ 
Chileke ono ozhi, bụ 
abụbu nwoke who Pyita 
ghebufuru nchị, tụfulewho 
ọnu jị Pyita sụ iya: “?Mu ta 
awhụdu ghu-a gẹ gụ l'iya nọ
l'ime mgbabu who?” Pyita 
gọfukwa ọdo, okọku ryalẹkwawho 
ọrya nteke onowho. Ọ tụgbua 
lụfu etezhi, je anọdu ryatagezhia 
ẹkwa ẹgube-ẹ aryabaa ya whọ. 



Ọo ya bụ igwe-ọha ono, dọru l'ẹka 
ono zalihu kpulia Jisọsu kpukfushia 
Páyileti. O noo ya, Páyileti jị Jisọsu: 
“?Ọo gụbedua bụ Eze ndu Ju 
ọbu?” Ọ sụ iya: “Ọ kwa 
ghu whọ b'o shi l'ọnu.” 
Páyileti bya ekfuru 
yeru whẹ ọdo nkele 
oosebazhiawho gẹ l'ee-shi 
tẹ ya haa Jisọsu.Whẹ 

chishia ọdo sụ: “Kpọpyabe
iya l'oswebe! Kpọpyabe

iya l'oswebe!” 



Tọ dụ iya bụ, Páyileti kpụru iya nụ 
ndu ojọgu tẹ whẹ je akpọpyabe iya 
l'oswebe. Ọo ya bụ, whẹ kpụta Jisọsu 
whẹ l'iya lịru tụgbushia, ọ bụru iya 
vu oswebe iya ono jeye whẹ rwua 
ẹka ọbu, l'eekuje “Ọkpokoro 
ishi.” Iwhe l'eekuje ẹka ono 
l'okfu Arámayiku bụ Gọlugóta.



Ọ bụru l'ẹka ono bẹ whẹ kpọpyaberu iya 
l'oswebe. Whẹ kpọpyabekwawho unwoke 
labọ ọdo l'ẹka ono, kpọpya-begee 
whẹ iche iche; onye lanụ 
l'ẹka iya ọwaa, 
onye ọwhu l'ẹka 
iya ọwhu. Jisọsu 
nọdu whẹ l'echi.



Iwhu ẹnyanwu gbakọta ọchi, ẹkwa, e gude gechia ime 
mkpu ẹka ẹnya ẹka eze-ụlo Chileke dụ, gbajahụ ẹbo 
tarakata. Jisọsu chia mkpu sụ: 
“Nna, mu yeru ghu ume mu 
l'ẹka.” O kfugelewho nno, 
ọ tubuhu ume. 



Ọo ya bụ, Jósẹfu onye Arimatíya 
jekfu Páyileti. Jósẹfu ono bụ onye 
ndu ikpe tụkoru eyeru ugvu. O 
shikwawho nteke teru ẹnya
leta ẹnya nteke Chileke 
l'e-goshi l'ọo ya bụ 
eze. Ọo ya bụ, o 
gudelewho obu 
nwoke jekfu

Páyileti je aryọo             
       ya t'ọ haa tẹ ya               
   pata odzu Jisọsu je 
elia, eshi-ọwhu mbọku 
     ono bụwaa mbọku 
l'aakwakọbeje kwabẹru 
     echile iya ono bụ   
   mbọku ọotuta-ume     
             ndu Ju.



Jósẹfu bya atụgbua je anmata ẹkwa 
ọcha bya apazeta odzu Jisọsu 
bya egude ẹkwa ọcha ono 
kwaa ya, je enyebe iya 
l'ilu, a tụhawaru l'eli 
eze-ẹwhuru. Ọ bya 
eswita agbụgaragbu 
ẹwhuru swichia 
ọnu ilu ono.



Tọ dụ iya bụ l'ọ bya ebe echile iya, bu 
mbọku ndu Ju l'atụtaje ume, ndu 
l'agbajẹ ẹja nụ Chileke 
mẹe ndu Fárisii bya 
edzukoo jekfu Páyileti,
je asụ iya: “Nnajị anyi 
mẹ anyi byakwa 
anyata l'o nweru 
nteke nwoke ono, 
                  . . .”



“. . . dzugburu onwiya l'ejire ono 
sụjeru nteke ọ nọkwadu 
ndzụ lẹ: ‘A -nọlewho 
abalị labọ nke ẹto iya, 
bẹ mu l'e-shi l'ọnwu 
teta nọdu ndzụ ọdo.’”



Whẹ tụgbua je achịkoo
iwhe gbachia ọnu ilu 
ono ree-ree-ree, mee 
ya iwhe-ọhubama, chịru
ndu nche ye iya. Whẹ
wata iya echeche.



Mbọku ọtuta-ume ono ghatalẹwho, o 
rwua l'ishi ẹnyangge mbọku Sọnde, 
Méri Mágudala mẹe Méri 
ọwhuna tụgbua jeshia l'ilu 
ono. 



E jia ekfu, alị wata anọ anma oke jijiji, 
o noo l'o nweru ojozhi-imigwe, shi 
l'ẹka Onye-Nwe-Ọha, shi 
l'imigwe whezeta, bya 
eswifu eze-ẹwhuru ono, 
nọdu anọdu l'eli iya. 
Ndu nche ono tsụta 
egvu, nmahụ 
kpakpakpa, dabugeeru g’ọo 

ndu nwụhuru 
anwụhu. 



Ojozhi-imigwe ono sụ ụnwanyi 
ono: “T'unu ba atsụkwa egvu, 
lẹ mu makwarụ l'onye unu 
l'achọ bụ Jisọsu ono a 
kpọpyaberu l'oswebe.
Ọ tọ nọhekwa l'ẹka-a. 
O tetaakwaru nọdu 
ndzụ, bụnua iwhe o 
kfuhawaru unu. 

Unu byanụ awhụ                   
ẹka ọbu, e shi                           

nyebe iya.”



Whẹ gude ọtsu-egvu mẹe oke ẹhu-ụtso vụta 
ọzo gbafụ l'ilu ono, gbagbụa ẹgwegwa 
jeshia ọkoru ndu l'etso ụzo Jisọsu 
iwhe ono. A bya l'ele ẹnya, Jisọsu 
byakfutawaa whẹ bya ekele whẹ: 
“?Unu dụwhoma!” Whẹ bya 
gbakfu iya bya abụru bẹdee 
l'alị, gudekaa ya ẹka l'ọkpa 
whẹ 

ẹbo-ẹbo baarụ iya ẹja.



E megee, ọ bya abyakfuta ụmadzu iri lẹ nnanụ l'etso 
ụzo iya gẹ whẹ l'eri nri. Ọ taa whẹ ụta sụ whẹ lẹ whẹ bụ 

ndu ejo obu, bụru ndu l'abọje obu ẹbo, lẹ whẹ te 
ekwedu l'iwhe ndu whụru iya nụ nteke ya tetaru kfuru 

bụ ezhi-okfu. Ọo ya bụ, Onye-Nwe-Ọha, bụ Jisọsu 
kfugeleruwho yeru whẹ, Chileke wolia ya woba 
l'imigwe. O je anọdu anọdu l'ẹka-ụtara Chileke.

Lẹ Chileke bẹ yenukaru ndiwhe obu, 
yetabe whẹ iya nke ọwhu ọ nụru Nwa 
lanụ, o nwe kpụ nke ọwhu bụkwanu  

onye wowaru onwiya ye Nwa iya ono 
l'ẹka t'onye ọbu ba ala l'iyi. O                     
chia ndzụ tututu-mịmimi bẹ                           

onye ono l'e-nwe.



Romu 3:23 O noo lẹ madzụ lile mewaru iwhe-dụ-ẹji, 
shi nno nafụ onwowhe ugvu ka l'ugvu, Chileke 

meru tẹ ya kwabẹ whẹ.

Romu 6:23 O noo nkele ụgwo oome iwhe-dụ-ẹji l'akfụje 
madzụ bụ ọnwu. Obenu l'iwhe ọma, Chileke l'a-nụ bụ 

ndzụ tututu-mịmimi ọwhu shi l'ẹka Onye-nwe-anyi 
Jisọsu Kuráyisutu.

Híburu 9:27 Iwhe dụru madzụ bụ lẹ madzụ nwụhufutaje 
ugbo lanụ kpụ. Ọ nwụhuwaa ugbo lanụ ono, iwhe ọdo 

l'e-mefua bụ lẹ Chileke l'e-kpe iya ikpe.



Éfesọsu 2:8,9 Ọo l'ọo lẹ Chileke l'emenuka eze-iwhe-ọma 
meru g'o gude ọ dzọo unu. Adzọta ono, a dzọtaru unu shi 

l'ekwekwe unu kweru. Ọ tọ dụkwa iwhe unu 
l'eyekwabaa ya. Adzọta ono ta abụkwa obunggo iwhe unu 

setaru l'anya. Ọlekwawho iwhe-ọma, Chileke meru unu 
ẹwoma. Tọ hẹ l'ọo nke ree, unu l'eme. Ọo ya bụ tọ bọ 

dụkwa onye l'e-je oku onwiya.

Romu 10:9,10 Nteke ọ -bụ l'i gude ọnu ghu kfua ya kfushia 
ya ike l'ẹka ndu ọdo nọ l'ọo Kuráyisutu bụ Onye-Nwe-Ọha 
ọbu; gude obu ghu g'ọ ha kweta lẹ Chileke meru iya, o shi 
l'ọnwu teta nọdu ndzụ, bẹ Jisọsu ọbu l'a-dzọfutakwa ghu.

O noo nkele onye gude obu iya g'ọ ha woru onwiya ye 
Kuráyisutu l'ẹka, bẹ Chileke l'a-gụ onye ono l'onye dụ 

chịriri, tẹmenu onye gude ọnu iya kfua ya l'ẹka ndu 
ọdo nọ bẹ Kuráyisutu l'a-dzọfutakwawho.



Jọnu 3:16,17 Lẹ Chileke bẹ yenukaru ndiwhe obu, 
yetabe whẹ iya nke ọwhu ọ nụru Nwa lanụ, o nwe 

kpụ nke ọwhu bụkwanu onye wowaru onwiya ye Nwa iya 
ono l'ẹka t'onye ọbu ba ala l'iyi. O chia ndzụ tututu-mịmimi 
bẹ onye ono l'e-nwe. Iwhe Chileke kwoberu zhi Nwa iya t'ọ 
bya lẹ mgboko-o ta abụkwa t'ọ bya ekpelahaa ndiwhe ikpe. 

Iwhe ọ byaturu kwa t'e shi l'ẹka iya dzọo ndiwhe.

1 Jọnu 5:11-13
Ẹka-ebe ọbu bụ lẹ Chileke nụru anyi ndzụ tututu-mịmimi 

mẹe lẹ ndzụ ono bụ l'ẹhu Nwa iya b'o shi.
Onye yẹle Nwa Chileke ono tụgbaru bụru nnanụ bẹ 

nweekwaru ndzụ ono, ọle onye yẹle Nwa ono l'ẹte atụgbaa 
bụru nnanụ te enwekwa ndzụ ono. 

Sụa, iwhe-e mu l'ede bẹ bụkwa unubẹdua unu lẹ Nwa 
Chileke tụgbaru bụru nnanụ bẹ mu l'ederu iya nggẹ unu 

makwanụru l'unu nwewaa ndzụ tututu-mịmimi ono.

